
Şi­ma­li Kipr Türk Cüm­hu­riy­yə­
ti­nin Ba­kı­da­kı nü­ma­yən­də­
li­yi­nin mə­də­niy­yət və təh­sil 
əla­qə­lə­ri üz­rə at­ta­şe­si 

Tev­fik Ulual öl­kə­mi­zin mə­də­
ni hə­ya­tın­da fəal­lı­ğı ilə se­çi­lir. 
O, 1990-cı il­dən Şi­ma­li Kip­rin 
təh­sil ocaq­la­rın­da in­gi­lis di­
li­nin təd­ri­si ilə məş­ğul olub. 
2019-cu il­dən isə öl­kə­si­nin 
Azər­bay­can­da­kı nü­ma­
yən­də­li­yi­nin mə­də­niy­yət və 
təh­sil əla­qə­lə­ri üz­rə at­ta­şe­
si və­zi­fə­sin­də ça­lı­şır. Tev­fiq 
bəy ey­ni za­man­da pe­şə­kar 
fo­toq­raf­dır. İta­li­ya­nın Flo­ren­
si­ya şə­hə­rin­də fo­toq­ra­fi­ya 
sə­nə­ti üz­rə təh­sil alıb. Bir çox 
bey­nəl­xalq sər­gi və mü­sa­bi­
qə­lə­rin qa­li­bi olub, həm­çi­nin 
fo­to­mü­sa­bi­qə­lər­də mün­sif 
ki­mi də iş­ti­rak edir. Öl­kə­miz­
də ol­du­ğu müd­dət­də se­vim­li 
sə­nə­ti­ni də da­vam et­di­rir, 
ma­raq­lı fo­to­lar çə­kir. 

– Tevfik bəy, Azərbaycana gə­
lənə qədər ölkəmiz haqqında 
nə bilirdiniz?
– Bu vəzifənin mənə həvalə 

edilməsindən çox məmnun ol­
dum. Azərbaycanı adət-ənənə 
baxımından bizlərə çox bənzə­
yən, kök, dil və din birliyi olan, 
tarixi və mədəniyyəti zəngin 
qardaş ölkə kimi tanıyırdım. 
Təbii zənginlikləri ilə bərabər 
“küləklər şəhəri” olan Bakı hər 
zaman diqqətimi çəkən məkan­
lardan biri idi. 

– Hazırda ölkələrimizin mədə­
ni əlaqələrini necə qiymətlən­
dirirsiniz?
– İlk öncə onu qeyd edim ki, 

hər il 15 Noyabr – Şimali Kipr 
Türk Cümhuriyyətinin elan edil­
diyi gün və 20 İyul – Barış və 
Müstəqillik Bayramında, həm­
çinin müxtəlif festivallar, idman 
yarışları və beynəlxalq konf­
ranslarda iki ölkənin elm və 
mədəniyyət adamları yaxından 
iştirak edir. Azərbaycanın ədə­
biyyat və mədəniyyətinin böyük  
şəxsiyyətləri – Nizami, Füzuli, 
Üzeyir Hacıbəyli, Qara Qara­
yev, Rəşid Behbudov və baş­
qaları Şimali Kiprdə yaxşı tanı­
nır. Düşünürəm ki, mədəniyyət, 
ədəbiyyat və təsviri sənət sahə­
lərində əlaqələrin qarşılıqlı şə­
kildə inkişaf etdirilməsi mədəni 
əməkdaşlığın inkişafını daha da 
sürətləndirəcək.

– Fəaliyyətə başlayanda yə­
qin ki, qarşınıza qoyduğunuz 
müəyyən prioritetlər var idi. 
Onları yerinə yetirə bildiniz­
mi? 
– Ən böyük məqsədlərimiz 

təhsil və mədəniyyət sahələrin­
də əlaqələri inkişaf etdirmək və 
daha çox əməkdaşlıq etməkdir. 
Şimali Kiprin 21 universitetində 
müxtəlif ölkələrdən 100 mindən 
çox tələbə təhsil alır. Univer­
sitet diplomlarımızın dünyada 
tanınması, gözəl təbiəti, sosial 
durumu, təhlükəsiz mühiti və 
yüksək keyfiyyətli təhsili sayə­
sində Şimali Kipr xarici tələbələr 
üçün cazibə mərkəzinə çevri­
lib. Dünyanın 140 ölkəsindən 
gənclər Şimali Kiprdə gələcək 
karyeralarının təməlini qoyurlar. 
Qardaş Azərbaycandan tələbə­
lərin sayının artması əlaqələri­
mizi gücləndirəcək. COVİD-19 
pandemiyası bütün dünyada 
təhsilə, mədəniyyətə mənfi təsir 
göstərdi. Təhsil və mədəniyyət 
sahələrində planlar tamamilə 

dayandı və ya yavaşladı. Bir 
sıra tədbirlər təxirə salındı. İn­
şallah, gələcəkdə planlarımızı 
davamlı şəkildə həyata keçirə­
cəyik. 

– İndi isə yaradıcılığınızdan 
danışaq. Daha çox portret, 
təbiət mənzərələrini çəkməyi 
xoşlayırsınız. Bunun səbəbi 
nədir?

– Əslində, studiya və mak­
ro fotoqrafiya istisna olmaqla 
bütün sahələrdə şəkil çəkmə­
yi sevirəm. Bunların əvvəlində, 
dediyiniz kimi, mənzərə, port­
ret, səyahət və idman fotoqra­
fiyası dayanır. Təbiət sevgisi 
sizi mənzərə fotoqrafiyasına 
yönəldir. Təbiətdəki rənglərin və 
mənzərələrin müxtəlifliyi hey­
rətləndiricidir və bu görüntüləri 
saxlamaq, fotoyaddaşa köçür­
mək və paylaşmaq istəyirsən. 
Günəş doğanda və ya batanda 
təsvir edilə bilməyən gözəlliklər 
yaranır. Şəhər mənzərələri də 
çox gözəl material verir. Düşü­
nürəm ki, Azərbaycanımız təbii 
gözəllikləri ilə kəşf edilməyi göz­
ləyən bir ölkədir. Coğrafiyası, 
dağları, meşələri, çayları, göl­
ləri və şəlalələri ilə möhtəşəm 
kadrlar çəkə bilərsiniz. Xüsusən 
də Bakı köhnə tarixi binaları və 
müasir bənzərsiz memarlığı ilə 
fotoqraflar üçün çox cəlbedici 
bir şəhərdir. Portret ilə insan­
ların duyğu və düşüncələrini 
fotoşəkildə əks etdirmək üçün 
gözəl janrdır. Uşağın gülüşün­
dəki gözəllik, ağıl, məna, kədər 
və ya xoşbəxtlik, yaşlı adamın 
baxışlarında bu hissləri tutub 
ölümsüzləşdirmək. Səyahət 
və idman fotoqrafiyasından da 
zövq alıram.

– Beynəlxalq layihələrdə çox­
saylı mükafatlar da qazanmı­
sınız... 
– 2008-ci ildən fotoqrafiya 

ilə maraqlanıram. Elə həmin il 
“FODER” Kipr Türk Fotoqraf­

lar Dərnəyinə üzv olmuşam və 
uzun illər İdarə heyətində ça­
lışmışam. İndi də dərnəyin üz­
vüyəm. Fotoqrafiya müəllimi 
və münsif üzvü kimi üzərimə 
götürdüyüm öhdəliyi yerinə ye­
tirmişəm. Ölkəmizdə və xaricdə 
iştirak etdiyim milli və beynəl­
xalq fotoqrafiya yarışmalarında, 
sərgilərdə mükafatlar almışam. 

2019-cu ildə Beynəlxalq Fotoq­
rafiya Sənəti Federasiyasının 
gümüş mükafatına layiq görül­
müşəm. Ancaq heç vaxt müka­
fat qazanmaq üçün müsabiqə­
lərə qatılmamışam.

– Bu ilin aprelində sizin nüma­
yəndəliyin Bakıda təşkil etdiyi 
“Qardaş ölkələr” adlı fotosərgi 
maraqla qarşılandı. Sərginin 
ideyası necə yaranmışdı?
– Ölkəmizlə bağlı fotoşəkillər 

və vəzifəmə başladığım 2019-cu 
ilin iyul ayından bəri Azərbay­
canda çəkdiyim şəkillərdən iba­
rət bir sərgi açmaq həmişə ağ­
lımda idi. Sərgi ulu öndər Heydər 
Əliyevin və görkəmli oftalmoloq 
alim, akademik Zərifə xanım Əli­
yevanın anadan olmasının 98-ci 
ildönümlərinə həsr olundu və bö­
yük maraq doğurdu. Düşünürəm 
ki, belə bir sərgi mədəniyyət və 
incəsənət fəaliyyətlərinin ölkə­
lərimizin qarşılıqlı tanıtımında 
oynayacağı rolu göstərmək ba­
xımından yaxşı bir nümunə oldu. 

– Qarşıda hansı layihələriniz 
gözlənilir?
– Dövlətimiz hər il imkanlar çər­

çivəsində ölkəmizdə təhsil alacaq 
azərbaycanlı tələbələrə müxtəlif 
təhsil təqaüdləri verir. Bu il əlavə 
olaraq Türkiyə və Azərbaycan İş 
Adamları və Sənayeçilər Birliyi­
nin (TÜİB) başqanı Hüseyin Bü­
yükfıratın rəhbərliyi ilə başladılan 
“Bir millət, bir ürək” kampaniya­
sı sayəsində ölkəmizdəki üç 
universitet ümumilikdə 22 təh­
sil təqaüdü verəcəyini bildirdi. 

Bu əlavə təqaüd Şimali Kiprə 
təhsil almağa gələcək Qarabağ 
müharibəsi şəhidləri və  qazi­
lərinin övladları üçün nəzərdə 
tutulub. Eyni zamanda Azərbay­
can Dövlət Tərcümə Mərkəzi ilə 
Azərbaycan ədəbiyyatının, tarix 
və mədəniyyətinin təbliği məq­
sədilə əməkdaşlıq əlaqəsi quru­
lub. “Qardaş ölkələr” sərgimizi 
Bakıdan savayı digər şəhərlər­
də də nümayiş etdirmək istəyi­
rik. İmkan daxilində mədəniyyət 
və təhsil sahəsində yeni layihə­
lər üzərində çalışırıq.

– Azərbaycanın regionlarına, 
gəzməli-görməli yerlərinə səya­
hət etmək imkanınız olubmu?
– Bəli, fürsət düşdükcə gözəl 

Azərbaycanı gəzib tanımağa ça­
lışıram. Qobustan qoruğu, palçıq 
vulkanları, Atəşgah məbədi, Ya­
nardağ, eləcə də Şamaxı, Oğuz, 
Quba, Qəbələ, İsmayıllı və s. ra­
yonların gözəl təbiət mənzərələri 
ilə tanış olmuşam. Ancaq hələ 

görməli daha çox məkan və tari­
xi yerlər var. Ən böyük arzum isə 
30 illik həsrətdən sonra işğaldan 
azad olunmuş əraziləri ziyarət 
etməkdir. Yəqin ki, tezliklə bu ar­
zum da reallaşar.

– Ölkəmizin mədəni həyatına 
bələdliyiniz necədir?
– Akademik Opera və Balet 

Teatrında Üzeyir bəyin  “Leyli 
və Məcnun” və “Koroğlu” ope­
ralarının tamaşasına baxmı­
şam. Bakı tarixi binaları ilə açıq 
hava muzeyinə bənzəyir. Hər 
yerdə, hər küncdə tarixi bir bi­
na və ya abidə var. Siyasətdən 
sənətə qədər ölkənin görkəmli 
şəxsiyyətlərinin abidələrini qo­
rumaqla onların gələcək nəsil­
lər tərəfindən tanıdılması çox 
yaxşı bir təcrübədir. Heydər Əli­
yev Mərkəzinin ayrı bir gözəlliyi 
var və çoxməqsədli mədəniy­
yət mərkəzidir. Bütün dünya­
nın görmək istədiyi bir memar­
lıq şedevridir. Yeri gəlmişkən, 
məşhur memar Zaha Hadidin 
layihə rəhbəri olduğu bu möh­
təşəm tikilinin  memarlarından 
biri Şimali Kiprdən Saffet Kaya 
Bekiroğludur. Milli Xalça Muze­
yi də təkrarsız bir məkandır. Bir 
sözlə, Azərbaycanda görməli, 
zövq almalı zəngin bir mədə­
niyyət aurası var.

– Müsahibəyə görə təşəkkür 
edirəm.
– Mən də oxucularınızla ün­

siyyət imkanı yaratdığınıza görə 
minnətdaram. 

L.AZƏRİ

Qəhrəmanlar can verir 
yurdu yaşatmaq üçün

Azər­bay­can İs­tiq­lal Mu­ze­yi 44 gün­lük Və­tən mü­ha­ri­bə­si şə­hid­lə­
ri­nin əziz xa­ti­rə­si­nə həsr olun­muş “Qəh­rə­man­lar can ve­rir yur­du 
ya­şat­maq üçün” ad­lı la­yi­hə üz­rə sil­si­lə təd­bir­lə­rə baş­la­yıb.

Oktyabrın 19-
da layihənin ilk 
sərgisində Vətən 
Müharibəsi Qəh­
rəmanı, polkovnik-
leytenant  Orxan 
Əkbərov, Vətən 
müharibəsi şəhid­
ləri – kapitanlar 
Arzu İsgəndərov 
və Samid Əsgəro­
vun şəxsi əşyaları 
nümayiş etdirilib. 

Tədbirdə İstiqlal Muzeyinin direktoru Sədi Mirseyibli, ehtiyatda 
olan polkovnik Şair Ramaldanov, şəhid kapitan Arzu İsgəndəro­
vun qardaşı – Vətən müharibəsi iştirakçısı Amil İsgəndərov, Və­
tən Müharibəsi Qəhrəmanı, polkovnik-leytenant Orxan Əkbəro­
vun əmisi Yusif Əkbərov, şəhid kapitan Samid Əsgərovun anası 
Sevinc Əsgərova və şəhidin döyüş yoldaşı, gizir Amil  Əbilov 
çıxış ediblər. Vətən Müharibəsi Qəhrəmanı Orxan Əkbərovun 
qızı atası ilə bağlı xatirələrini bölüşüb.

Sərgidə şəhidlərə məxsus hərbi geyimlər, onların döyüş yolu­
nu əks etdirən fotolar və digər şəxsi əşyalar sərgilənir. Tədbirdə 
şəhid ailələri, Dövlət Sərhəd Xidməti Akademiyasının kursantla­
rı, Nizami rayonu 10 saylı tam orta məktəbin müəllim və şagird­
ləri iştirak ediblər. 

Layihənin ilk sərgisi 23 oktyabr tarixinədək açıq olacaq. 

Qardaşlıq dastanı səhnəyə çıxır
Ta­rix­dən gə­lən qar­daş­lıq bağ­la­rı ilə, ey­ni ta­ri­xi, mə­də­niy­yə­ti, 
kə­dər və zə­fər­lə­ri bə­ra­bər ya­şa­yan bir mil­lət, iki döv­lə­tin he­ka­
yə­si səh­nə­yə çı­xa­rı­lır.

Oktyabrın 22-də Ankaranın Konqres və Sərgi Mərkəzində “Bir 
millət – iki dövlət” adlı vizual tamaşa nümayiş olunacaq. Türkiyə 
və Azərbaycandan 100 sənətçinin iştirakı ilə lirik, müasir və xalq 
rəqsləri, teatral səhnələrin bir arada olduğu təqdimat tamaşaçı­
lara unudulmaz anlar yaşadacaq. Beş il sürən məşq sayəsində 
ərsəyə gələn ikihissəli (hərəsi 45 dəqiqə) layihə 12 fərqli səhnə 
performansını əhatə edəcək.

Bu barədə layihənin Azərbaycandan olan iştirakçısı Turxan 
Nəcəfxanlı məlumat verib. O bildirib ki, layihənin rəhbəri Serhat 
Turak məşhur “Anadolu atəşi” qrupunun rəqqası kimi illərdir bü­
tün dünyanı dolaşaraq türklüyü, türk mədəniyyətini təbliğ edir. 
Bu gün isə uzun müddətdir üzərində çalışdığı və xəyalını qurdu­
ğu layihəni gerçəkləşdirir.

Qeyd olunub ki, rəqs şousu Türkiyə və Azərbaycanın keçmiş­
dən bu günə ən önəmli hadisələrini, Nizami Gəncəvi, Mövlanə, 
Mehmet Akif Ərsoy, Əhməd Cavad və s. görkəmli şəxsiyyətlərin 
həyat və yaradıcılığını əks etdirəcək. Müzikldə hadisələr Dədə 
Qorqudun dili ilə nəql olunur.

Layihənin Türkiyə və Azərbaycanla yanaşı, digər türkdilli ölkə­
lərdə və Avropada da təqdim edilməsi nəzərdə tutulur.

LALƏ

Kitabxanada uşaq yazarı ilə görüş
F.Kö­çər­li adı­na Res­pub­li­ka Uşaq Ki­tab­xa­na­sın­da “na­ğıl saatı” 
çər­çi­və­sin­də uşaq ya­za­rı Meh­ri­ban Na­ğı­ye­va ilə gö­rüş təş­kil 
olu­nub. Gö­rüş­də pay­taxt­da­kı 60 nöm­rə­li tam or­ta mək­tə­bin 2-ci 
və 3-cü si­nif şa­gird­lə­ri iş­ti­rak edib­lər. 

Yazıçı “Xarıbül­
bül və Günəşin 
nağılı”, “Lovğa tül­
kü”, “Dərdli kirpi” 
nağıllarını, heka­
yə və təmsillərini 
oxuyub, “Qazlar”, 
“Şuşa”, “Gicitkən” 
və s. şeirlərini 
səsləndirib. 

Uşaqların sual­
larını cavablandı­
ran Mehriban Na­

ğıyeva əsərlərinin mövzularını real həyatdan aldığını, balacalar 
üçün yazıb-yaratmaqdan xoşbəxt olduğunu deyib. Bildirib ki, 
uşaqlar üçün yazılan əsərlər, nağıllar hər bir uşağın söz ehtiya­
tının zənginləşməsinə və səlis nitqə malik olmasına kömək edir. 

Görüşün sonunda müəllim və valideynlər “nağıl saatı”nın təşkili 
üçün kitabxana kollektivinə və yazıçıya minnətdarlıqlarını bildiriblər. 

Sonda uşaqlara yazıçının imzaladığı “Uşaqların şeir payı”, 
“Əsmərin sehrli zənbili”, “Ay səni, tülkü lələ” nağıl kitabları və 
kitabxananın “Göy qurşağı” jurnalı hədiyyə edilib.

Qeyd edək ki, Mehriban Nağıyevanın uşaqlar üçün yazdığı 11 
kitabı işıq üzü görüb. Onun əsərləri tərbiyəvi əhəmiyyətə malikdir 
və uşaqları yüksək mənəvi keyfiyyətlərə sahib olmağa səsləyir.

Zə­fər­lə bi­tən Və­tən sa­va­şı­mı­za ədə­
biy­ya­tın, ki­no­nun, mu­si­qi­nin, teat­rın, 
ümu­mən ya­ra­dı­cı sə­na­ye­nin mü­
na­si­bə­ti, bə­zən də mü­na­si­bət­siz­li­yi 
haq­qın­da tez-tez mü­za­ki­rə apa­rı­rıq. 
İkin­ci Qa­ra­bağ mü­ha­ri­bə­si­nin sə­nət­
də ini­ka­sı ba­rə­də təh­lil apa­rar­kən 
teatr­la bağ­lı iki mü­sa­bi­qə diq­qə­ti­mi­zi 
cəlb et­di. Hər­çənd kö­nül is­tər­di ki, 
be­lə la­yi­hə­lər da­ha çox ol­sun...

Müsabiqələrdən birini Azərbaycan 
Teatr Xadimləri İttifaqı (ATXİ) təşkil 
edir. Qurum 1-8 noyabr tarixində Və­
tən müharibəsində şanlı Qələbəmizin 
ildönümünə həsr olunmuş “Qalib olan 
Azərbaycan” adlı teatr festivalı keçirə­
cək. Təşkilatçılar pandemiya şəraitinə 
uyğun olaraq tamaşaları videoformat­
da qəbul etsələr də, festival günlərini 
canlı ünsiyyətlə keçirməyi düşünürlər.

Festivalın keçirilməsində əsas məq­
səd Ali Baş Komandanın rəhbərliyi ilə 
Ordumuzun göstərdiyi qəhrəmanlığı, 
tarixdə əbədi qalacaq Zəfərə doğru 
gedən çətin və şərəfli yolu əks etdirən 
dramaturji nümunələrin sayını artır­
maq, milli mədəniyyət məkanında baş 
verən yaradıcılıq proseslərini fəallaş­
dırmaqdır.

Münsiflər heyəti tərəfindən seçiləcək 
tamaşalar 1-8 noyabr tarixində ATXİ-
nin zalında oynanılacaq və geniş audi­
toriyanın müzakirəsinə çıxarılacaq.

İkinci layihə Mədəniyyət Nazirliyi və 
“Teatro.az” sənət portalının keçirdi­
yi “4.4 Qısa Tamaşalar Festivalı”dır. 
Bu layihənin də məqsədi Azərbaycan 
Ordusunun parlaq Qələbəsinin bə­
dii əksi, həmçinin milli teatr sənətinin 
rəqəmsal dünyada təbliğidir. Festival 
həm də pandemiyanın doğurduğu ob­
yektiv səbəblər üzündən durğunlaş­
mış teatr prosesinin dirçəldilməsi və 
teatr xadimlərini yaradıcı təşəbbüs­
lərə təşviq etmək məqsədini qarşıya 
qoyub. 

Festivalın adı rəmzi məna daşıyır. 
Qoşa 4 rəqəmi ən yeni tariximizin şanlı 
səhifələrini təşkil edən 44 günlük Vətən 
müharibəsində qazandığımız Zəfəri və 
bu qalibiyyət yolunun təməlinin qoyul­
duğu 2016-cı ilin dördgünlük Aprel dö­
yüşlərini simvolizə edir.

Otuz ilə yaxın işğal altında olan tor­
paqlarımızın rəşadətli Azərbaycan Or­
dusu tərəfindən 44 günlük Vətən mü­
haribəsində azad edilməsi milli teatr 
sənətində də öz təcəssümünü tapma­
lıdır. Bu mənada, inanaq ki, “4.4 Qısa 
Tamaşalar Festivalı” xalqımızın haqq 
savaşındakı qalibiyyətini Azərbaycan 
teatr tarixində əbədiləşdirməklə yana­
şı, teatr mühitindəki sükunəti də ara­
dan qaldırmağa, teatr sənətinin təbliği­
nə və inkişafına xidmət edir.  

Layihə barədə məlumat verən sənət 
portalının təsisçisi, teatrşünas Elçin 
Cəfərov festivalın teatr ictimaiyyəti tə­
rəfindən maraqla qarşılandığını deyir: 
“Dövlət teatrlarından, özəl teatr kollek­
tivlərindən, eləcə də müstəqil sənət­
çilərdən çoxlu müraciətlər daxil olub. 
Xüsusən gənclərin layihəyə maraq 
göstərməsi, paytaxt teatrları ilə yanaşı, 
bölgə teatrlarının da festivala qoşulma­
sı həm təşkilatçı, həm də teatrşünas 
kimi məni çox sevindirir. Tamaşaların 

qəbulu mərhələsi 15 oktyabrda ba­
şa çatsa da, müraciət edənlər hələ də 
var. Festivalın proqramı zəngin olacaq. 
Tamaşaların nümayişi noyabrın birinci 
həftəsinə nəzərdə tutulub. Layihə ilə 
bağlı  Teatr Xadimləri İttifaqı ilə də da­
nışmışıq. İstəyirik ki, tamaşaların mü­
zakirəsinə, peşəkar münsiflər heyəti 
ilə yanaşı, ATXİ-nin nəzdində “Teatrşü­
naslar laboratoriyası”nın gənc ekspert­
ləri də cəlb edilsin. Bu cür layihələrdə 
gənc tənqidçilərin də iştirakı teatr pro­
sesinin intensivləşməsi və teatrşünas­
lığın inkişafı üçün olduqca səmərəlidir”. 

Dünya teatr təcrübəsi göstərir ki, 
festivallar həmişə prosesin inkişafına 
güclü təkan verir, bu sahədə canlan­
maya səbəb olur. İnanırıq ki, hər iki 
təşəbbüs pandemiyadan qurtulmağa 
çalışan teatrlarımızın, teatr təmsilçi­
lərinin aktiv iştirakı ilə reallaşacaq. 
Bizlər də baxımlı nümunələri seyr edə 
biləcəyik...

Həmidə NİZAMİQIZI

“Azərbaycan təbii gözəllikləri ilə 
kəşf edilməyi gözləyən ölkədir”
Tevfik Ulual: “Şimali Kipr universitetləri Azərbaycandan 

şəhid və qazi övladları üçün xüsusi təqaüd proqramı təsis edib”

Sənin  səhnəndir!...
Zəfərimizə həsr olunan festivallar teatr mühitini də canlandıracaq  

“Musiqili proyektor” 
kino yaddaşımızı 

təzələyəcək
Azər­bay­can­da ilk də­fə ola­raq 
“ART-EAST ME­DİA GROUP” şir­kə­ti­nin 
təş­ki­lat­çı­lı­ğı ilə “Mu­si­qi­li pro­yek­tor” 
mul­ti­me­dia şousu təq­dim olu­na­
caq. Mu­si­qi­li şou proq­ram 13-14 
no­yabr ta­rix­lə­rin­də Döv­lət Təh­lü­
kə­siz­li­yi Xid­mə­ti­nin Mə­də­niy­yət 
Mər­kə­zin­də ke­çi­ri­lə­cək.

Layihə Cəfər Cabbarlı adına 
“Azərbaycanfilm” Kinostudiyası, “Ci­
nemaPlus” kinoteatrlar şəbəkəsi və 
Azərbaycan Respublikası Gənclər 
Fondunun dəstəyi ilə “AVANQARD” 
kamera orkestrinin ifasında sevilən 
kinofilmlərin soundtrekləri yeni aran­
jimanda tamaşaçıları keçmişə apa­
racaq.

Məşhur filmlərin unudulmaz musi­
qiləri, parlaq rəqs nömrələri və cizgi 
filmlərindən tanış fraqmentlər izləyi­
cilərin könlünü oxşayacaq.

Mehebbet
Машинописный текст
Mədəniyyət.- 2021.- 22 oktyabr.- S.6.




